
	ఉ.	
అక్కట గబ్బిగుబ్బగవ నక్కు నఁ జేర్చి కవుంగిలించి క్రొం

జక్కెరమోవిపానకము సారకుఁ జాల నొసంగి వానితోఁ

జక్కెరవింటిమేల్బిరుదుసంగరలీల సుఖింపకున్నచో

గ్రక్కున నాకు నీసుమశరప్రదరానలతాప మారునే.

	ఉ.	
కిన్నెర మీటుచు న్వగలఁ గేరి యలంతిగఁ బాటఁ బాడుచున్

సన్నలు సేయుచు న్బిగువుచన్నులపైఁ గను వేసి డాయుచున్

సన్నక నన్నుఁ బూఁబొదలచాయకు రమ్మని వేఁడునీహొయల్

గన్నులఁ గట్టినట్టు లగు గద్దరి జంగమరాయ సారెకున్.

	ఉ.	
ఇందునిభాననామణుల నెందఱి నెందఱి ము న్భ్రమించి శ్రీ

నందనుఁ బాఱఁద్రోచితివి న న్నటుల న్వలయించి నెమ్మదిం

గొందల మందఁజేసి యెటకో చనుదెంచితి నీతుటారపుం

జంద మెఱుంగనైతిఁగద జంగమరాయ సతీమనోహరా.

	క.	
మారాశుగశుకమధులి, ట్పారావతపికమరాళబర్హిమరున్నీ

హారాంశులసడి కళికెద, రారా నన్ ప్రేమ నేలరా రభసమునన్.

	గీ.	
పూలు పన్నీరు గందంబుఁ బోఁక లాకు, లనఁటిపండులుఁ జక్కెర యగరుఁ గప్పు

రంబుఁ గస్తురిఁ గూర్చి యర్చన లొనర్తు, రార వైళంబ జంగమరాయ యిపుడు.

	వ.	
అని వగలం బొగులుచున్న మగువం గనుంగొని సఖీశిఖామణులు దమలో నిట్లనిరి.

	గీ.	
కూళజంగంబు వాలారుగోళ్లనిండ, వలపుమందేమొ చల్లి యిక్కలికి నిట్లు

మరులు గొల్పెను గాఁబోలు మాయగాండ్రు, జోగులను నమ్మవచ్చునె సుదతులార.

	గీ.	
ప్రేతభూములఁ దిరుగుచు భూతకోటి, వెంటఁ జనుదేర వేల్మిడి యొంటిఁ బూసి

తోళ్లు బునుకలు నెమ్ములు బెల్లుదాల్చు, జోగులకు మందుమంత్రముల్ జోలె నుండు.

	వ.	
అని గంగం గనుంగొని.

	గీ.	
ఏమె నీనెమ్మనాన సి గ్గింతలేక, వాసిఁ దిగవాడి పొగలెదు గాసిఁబడుచుఁ

బెద్ద లెన్నంగఁ దగిననీబుద్ధి విడిచి, చిడిపిజంగంబు దా నేమి సేసెనొక్కొ.



	 41







	గీ.	
తల్లిదండ్రులు గులముపెద్దలును మఱియుఁ, దగినచుట్టంబులును విన్నఁ దప్పు కాదె

చిన్నదానవు నీ విట్లు సిగ్గుమాలి, పలుదెఱంగుల నొరలంగఁ బాడియగునె.

	క.	
కటకట పిడికెడుకూటికిఁ, గొటికెలఁ బడి బికిర మెత్తుకొని మనియెడు న

మ్మటుమాయజంగమునకై, యిటువలెఁ గృశియింపఁదగునె యిందునిభాస్యా.

		 ఈ పేజీలో చివరి మార్పు 23 జనవరి 2023న 23:02కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

